
Мордосова Маргарита Александровна

Алын сүһүөх учуутала

“Киндигир төрүт уопсай үөрэх оскуолата”, Өлүөхүмэ улууһа

Алын кылаас үөрэнээччилэрин ааҕыыга уһуйуу

Үлэ тоҕоостооҕо: Үөрэхтээһин биир улахан кыһалҕатынан ааҕыы култуурата түһүүтэ, 

дьон-сэргэ ааҕыыттан тэйиитэ буолар. Аныгы олох тэтимэ олус түргэнник сайдар. 

Интернет,смартфон, телевидение баһылыыр кэмигэр ааҕыыга интэриэс намтааһына 

бэлиэтэнэр.   

       Биһиги, учууталлар, бу балысхан охсууну утары туран охсуһар биир суоллаахпыт.  

Уус-уран литература киһини киһи оҥорор, чуолаан кини духуобунай, сиэрдээх өрүттэрин 

олоҕу олорор тускутун үөскэтэр күүс буоларын оҕолорбутугар тириэрдиэх тустаахпыт.

      Кинигэ – билии төрдө. Үчүгэй кинигэ – истиҥ иитээччи, үчүгэйгэ үөрэтээччи, чугас 

доҕор  буоларын оҕо  өйдүөхтээх.  Оҕо  хайдах  үөрэхтээх,  билиигэ  баҕалаах  киһи буола 

улаатара ааҕарга тапталы, интэриэһи иитииттэн улахан тутулуктаах.  Элбэхтик кинигэни 

ааҕар  оҕо  тыла-өһө  баай,  билэрэ-көрөрө  киэҥ,  үөрэҕэр  ситиһиилээх  буолар.  Алын 

кылаастарга хас биирдии оҕону өйдөөн ааҕарга үөрэтии биир сытыы кыһалҕа буолар. Ол 

инниттэн оҕо сөбүлээн, интэриэһиргээн ааҕар усулуобуйатын  тэрийиэхтээхпит. 

       Уус  –  уран  тыл,  литература  хас  биирдии  оҕо  айылгытын  арыйыыга,  ону 

сайыннарыыга тугунан да солбуллубат эргиччи суолталааҕын болҕомтоҕо ылыы ирдэнэр. 

Эдэр  ааҕааччы  тус  бэйэтин  эйгэтин  байытынар,  олоҕу,  тулалыыр  эйгэни  сөпкө 

сыаналыыр,  билэр  сыалтан кинигэҕэ,  ааҕыыга  интэриэһин сүтэрбэтин туhугар  учуутал 

ааҕыыга кɵҕүлүүр араас ньымалары туттара ирдэнэр. 

Үлэ  сыала:  Алын  кылаас  үөрэнээччилэрин  ааҕарга  тапталы,  интэриэһи  иитии 

усулуобуйаларын тэрийии.

Соруктар:

1. Ааҕыы туһунан улуу педагогтар этиилэрин үөрэтии;

2. Уруокка уонна уруок таһынан ааҕыыга араас ньымалары үөрэтэн, үлэҕэ туһаныы;

3. Дьиэ кэргэнинэн ааҕыыны  көҕүлээһин.

Чинчийии ньымалара: анал литератураны ырытыы, кэтээн көрүү.

1. Улуу педагогтар ааҕыыга чинчийэр үлэлэрэ

Научнай литератураны үɵрэтии уонна ырытыы түмүгэр ааҕыы боппуруоhугар элбэх 

учуонай үлэлэригэр тирэҕирэбит. «Чтение как  процесс» диэн теорияҕа олоҕураллар Д.Б. 

Эльконин,  Т.Г. Галактионова, Е.И. Казакова үлэлэрэ. «Чтение  как деятельность» Н.Л. 

Гончарова, М.И. Оморокова, З.И. Романовская, Н.Н. Светловская.

Бастакынан  ааҕыы  методикатыгар  улахан  уларытыыны  киллэрбит  киһинэн 

К.Д.Ушинскай буолар. Кини научнай, уус-уран айымньылары ааҕыыга араас ньымалары 

сүбэлиирэ. Үөрэтиигэ иһитиннэрэр уонна көрдөрөр тэрили туһанары сүрүн принцибинэн 

ааҕара.  Кини  аахпыты  ырытыыга,  айылҕаҕа  олох  көстүүтүн  кэтээн  көрүүгэ  улахан 

болҕомтотун уурбута. [1, с.87]

Өйдөөн  ааҕыы  методикатыгар  Д.И.Тихомиров  элбэх  сүбэтин  мунньан  чопчу 

ыйыылары  биэрбитэ.  Логическай  толкуйдааһын  сайдыыта  улахан  оруоллааҕын 

бэлиэтиирэ.  Этиини,  айымньы  чаастарын,  былааны,  хатылыыр,  чиҥэтэр  үлэлэри 

суолталааҕынан ааҕара. [1, с.88]

Давыдов  В.В.  теориятыгар  олоҕурбут   М.И.  Оморокова  аа5ыы  концепциятыгар 

суруйар: «чтение понимается как вид речевой деятельности, обладающей структурными 

элементами,  присущими учебной деятельности (учебная задача,  цель,  мотив,  действия, 

самоконтроль)» [5, с.4].

Ааҕыы  методикатыгар  болҕомто  сүрүннээн  айымньыны  ааҕыыга,  ырытыыга, 

словарнай үлэҕэ, оҕо үлэтигэр, хатылааһыҥҥа, билиини бэрэбиэркэҕэ ууруллар.

Биллиилээх психолог Р.С.Немов «Источники умственного развития детей младшего 

школьного возраста и причины их неуспеваемости» үлэтигэр, кыраны быстах ааҕыы оҕо 

психикатын сайдыытыгар аҕыйаҕы биэрэрин бэлиэтиир. Маҥнайгы кылаастан саҕалаан 

араас справочниктарынан туһанарга үөрэтэри сүбэлиир. Саатар аҕыйах мүнүүтэ, ол гынан 

баран хайаан да күн аайы, оҕо ааҕарын ирдиир ордук диир. Кыра кылаас оҕолоро ааҕыыга 

ыарырҕаталларын бу  эрэ  кэмҥэ  бопсуохха  сөбүн этэр.  Ыарырҕатар  төрүөттэрэ  үөрэҕи 

ылыныыларын  уонна  өйдөрүн  сайдыытын  кытта  ситимнээх  буоларын  бэлиэтиир.  [2, 

с.361]

  Н.Н. Светловская бэлиэтиир: «Чтение-общение – это высший (то есть творческий) 

вид  речевой  деятельности,  опосредованный  книгой.  Качество  чтения  (беглость, 

правильность,  сознательность,  выразительность)  не  оспариваются,  но  основная  задача 

уроков  чтения  –  воспитать  самостоятельного  читателя,  который  читая,  познавая  себя, 

находит в мире книг подходящих собеседников» [7, с. 6].

Оҕо  ааҕарыгар  ыарырҕатар  буоллаҕына  төрүөтүн  булар  улахан  суолталаах. 

Психическэй,  эт-хаан  өттүнэн  оҕо  сайдыыта  араас  буолар.  Дислексиялаах  оҕо  ааҕар 

кэмигэр мэйии араҥатыгар (кора головного мозга) электрическэй активность бытааннык 

барар. Онно эбии болҕомтото мөлтөҕө,

толкуйдуура эбиллэр. [6, с.3-9]

2. Литература ааҕыыта биридимиэт суолтата

    Ааҕыы уруогун сүрүн соруга – киһи, киһини олоххо дьулуурдаах, тулуурдаах, ыраас, 

сырдык, көҥүл өйдөөх-санаалаах буолуутугар күнтэн күн сылайбакка, ситимнээхтик 

туруулаһыы.

    Алын сүһүөх оскуолаҕа литература ааҕыыта – сүрүн биридимиэтттэртэн биирдэстэрэ. 

Ааҕыы уруогар учуутал сүрүннээн икки хайысханы тутуһарӨ уус-уран айымньыны 

үөрэтии уонна тылы сайыннарыы.

   Литература ааҕыыта суолтата улахан:

· ааҕыы эйгэтигэр киллэрэр, кинигэҕэ интэриэһи үөскэтэр, ааҕар баҕаны олохсутар, 

ситимнээх саҥаны  сайыннарар, тыл саппааhын байытар;

· оҕо  сааһыгар  сөптөөх  өйү-санааны  иҥэрэр,  айар,  толкуйдуур  дьоҕурун 

сайыннарар; 

· айымньы нөҥүө  үтүɵ майгыны - сигилини иитэр; 

· оҕо бэйэтэ сайдар, дьону кытта бодоруһар кыаҕын олохсутар.

  Оҕону  үчүгэйдик  ааҕар  диэн  сыаналааһын  ааҕыы  техникатын  баһылаабыта  уонна 

аахпытын өйдөөбүтэ холбуу этиллэр. Ааҕыы бары көрүҥнэрин: табатык, тэтимнээхтик, 

хоһоонноохтук,  өйдөөн  ааҕыыны  билсиспит,  ааҕыы  дьоҕурун  баһылаабыт  оҕо 

ситиһиилээхтик үөрэнэригэр бигэ тирэхтэнэр.

3.Ааҕыыны сайыннарар  ньымалар

      Ааҕыы уруогар уус – уран айымньыны кытта үлэ ньымалара оҕо интэриэһин үрдэтэр, 

толкуйдуур дьоҕурун, сатабылын сайыннарар. Ааҕыы ньымаларын, култууратын 

баһылаабыт киһини иитиигэ дьулуур оҕо бэрт кыра сааһыттан төрүттэннэҕинэ эрэ 

ситиһиилээх буолар.  Ааҕааччыны иитии – учуутал сүрүн сыала-соруга. 

Учуутал сыалынан буолар: 

· алын  кылааска  оҕо  кыаҕын  туhанан,  ааҕыыга  тиhиги  быспакка  эрчийии, 

туhалаах сатабылы, үйэлээх үɵруйэҕи чиҥник иҥэрии;

· ааҕар баҕаны үɵскэтии;

· билии сайдыы тɵрдүн, тɵрүɵтүн олохсутуу;

· салгыы ситиhиилээхтик үɵрэнэригэр олук ууруу.

    Уус – уран тиэкис эйгэтигэр киллэриигэ тутуллар  ньымалар:  

1.Өйгө – санааҕа, сүрэххэ баары уһугуннарыы.

     Бу оҕо өйүн, уйулҕатын ис сүүрээннэрин кытта үлэ.Бу ньыманан оҕо өйүгэр, сүрэҕэр 

баар санаалары, иэйиилэри уһугуннаран айымньыга чугаһытыллар. Санаа уһугуннаҕына, 

айымньыны ааҕыыга сөптөөх эйгэ үөскүүр.

2.Күлүүс тыл ньымата.

    Бу  ньыма  оҕо  сааһыттан  улахан  тутулуга.  Күлүүс  тылы  эйгэҕэ  киллэрэн  сөпкө 

туһаннахха, үөрэнээччилэр өйдөрө – санаалара уһуктар, кэпсэтиигэ улгумнук кытталлар. 

Сүнньэ – айымньыга киллэрии, толкуйдатыы.

3.Сонурҕатыы.

   Бу  ньыма  оҕо  өйүн  –  санаатын  иитин  тас  өттүгэр  сылдьар  көстүүнэн, 

быһыынан-майгынан  соһуччу  киһи  уйулҕатыгар  сонун  иэйиини  уһугуннарыынан 

ситиһиллэр. Бу кэпсэтии көмөтүнэн ситиһиллэр.

4.Өйгө оҥорон көрүү.

   Бу ньыманы туһаныы – айымньыны ис сүүрээнигэр тиийиигэ быһаччы суол үктүүр, оҕо, 

суруйааччы,  айааччы  өйүн  толкуйун,  уйулҕатын,  иэйиитин  хамсааһыныгар  киирэр, 

суруйааччылыы көрөр, сыһыаннаһар, айар кыахха тиийиэн сөп.

5.Уруһуйу, суругунан үлэни туһаныы.

    Бу  ньыманы  туһаныы  –  оҕо  өйүн  –  иэйиитин  ааҕыллыахтаах  айымньыга 

чугаһатыы,толкуйун тиэмэҕэ туһуланан турукка киириини түргэтэтии.

Маҥнайгы,  иккис  кылаастарга  уруһуйга,  онтон  үһүс,  төрдүс  кылаастарга  суруйууга 

сорудахха тиэмэни быһаччы уус-уран айымньыга тускулаабакка, оҕо бэйэтин санаатын, 

билбитин-көрбүтүн  уһугуннаран,  уруокка  өйүн  сынньанан  туох  эмит  тус  санаалаах 

кэлэригэр дьулуһуллар.

  Ааҕыыны сайыннарарга туттуллар ньымалар:

 1)  Уруокка ааҕыы араас ньымаларын туһаныы: уруок саҕаланыыта 5 мүнүүтэлээх 

ааҕыы, хорунан, таска,  оруолларынан, сыабынан, талан, дискэнэн (диафильм) ааҕыы.

2) «Ааҕааччы дневнигин» толотторуу.

Yɵрэнээччи  хас  аахпыт  айымньытын  аайы  бэчээт  туруоруу.  Нэдиэлэ  бүтэhигэр 

түмүктэри таhаарыы. Кыайыылаахтар бириистэринэн наҕараадаланаллар.

3). Ааҕыыны бэрэбиэркэлиир таблица.

Ааҕыы  үөрүйэхтэрин  бэрэбиэркэлээһини  интэриэһинэйдик  тэрийии.  Бастыҥ 

ааҕааччы ракетаҕа олорор, ол аата кини аата ракета ойуутугар суруллар. Мɵлтɵхтүк ааҕар 

үɵрэнээччи черепахаҕа олорсор.

4).  Аахпыты  толору  өйдүүргэ  тиэкискэ  аат  толкуйдааһын,  кэпсээни  ситэрии, 

ыйытыы толкуйдааһын.

5). Айымньы ис хоһоонунан сөп түбэһэр ох тыллары, өс хоһооннору, иллюстрация 

талыы.

6). Таайбараҥнары таайыы.

7)   Литературнай  викториналар  «Бу  ханнык  айымньыный?»,  «Айымньы  ааптара 

кимий?», «Айымньы дьоруойун таай» уо.д.а. 

8). Инсценировка туруоруу.

С. Маршак «Yүтээн»,  «Куоска, бөтүүк уонна саhыл» (нуучча остуоруйата),   Л. Толстой 

«Саhыл уонна куртуйах» кылаас иннигэр оонньоон көрүү.

Оҕо айымньыны ɵйдүүр дьоҕура сайдарыгар айымньыны оонньоон көрдөрөрө, онно 

кыттара улахан оруоллааҕын бырагыраама учуоттуур.

9)  Уруогу  бэйэтин  эмиэ  интэриэһинэй  форманан  ыытыахха  сөп:  оонньуу-уруок, 

осторуйа-уруок,  айар  уруок,  викторина-  уруок,  айан-уруок  уо.д.а.  Оҕо  интэриэһиргээн 

аахтаҕына айымньы ис хоһоонун толору өйдүүрэ саарбаҕа суох.

10).  Айымньы ис хоhоонунан иллюстрация оҥоруу,  «Мин сɵбүлүүр остуоруйам», 

«Мин сɵбүлүүр дьоруойум» уруhуйдааhын.

11).  Тиэкис  ыhыллыбыт  этиилэрин  сааhылааhын.  Тыллара  булкуллубут  этиилэри 

сааhылааhын. 

Онон,  учуутал  үлэтигэр  туһанар  ньымалара  ааҕарга  тапталы,  интэриэһи  иитиигэ 

улахан оруоллаахтар.

4.Ааҕыыга кɵҕүлүүр үлэ көрүҥнэрэ

Учуутал сөптөөх, табыгастаах  үлэ араас көрүҥнэрин  туһанара, үлэ ситиһиилээх 

буоларыгар тиэрдэр.

Ааҕыыга кɵҕүлүүр үлэ көрүҥнэрин ыытабын:

а) Алын кылаастар кабинеттарыгар библиотекатын тэрийии. 

Саастарынан  көрөн  сөптөөх  кинигэлэри  ааҕалларыгар,  уруокка  туһанарга 

мунньабын.  Остуоруйалар,  оҕо  суруйааччыларын  кинигэлэрэ,  сериялар,  атластар, 

справочниктар,  өйү  сайыннарар  оонньуулаах,  сорудахтаах  кинигэлэр  ордук  оҕо 

интэриэһин тардаллар.

б) Оҕо хаһыаттарын, сурунаалларын “Кэскили”, “Оҕо-оҕо эрдэххэ”, “Чуораанчыгы”, 

“Дисней для малышей”,  “Винни-Пух” уо.д.а.  хас биирдии дьиэ кэргэн суруйтарарарын  

көҕүлээhин.

 в) Уруок кэмигэр араас презентациялары, дискэлэри туһанабын. Суруйааччылар оҕо 

саастарын, айымньыларын кэпсээн интэриэһи тардыы.

Кинигэҕэ,  чуолаан  айымньыга,  суруйааччыга  интэриэһи  үөскэтэргэ  презентация, 

электроннай кинигэлэр, араас дискэлэр оруоллара улахана саарбаҕа суох.

г)  Кылаас,  оскуола,  улуус,  өрөспүүбүлүкэ   иһинэн  ыытыллар  күрэхтэргэ, 

викториналарга, олимпиадаларга кытталларыгар усулуобуйа тэрийии.

д)  «Оҕо кинигэтин нэдиэлэтигэр» кыттыыны тэрийии.

«Ааҕыы  күнэ»  Саха  сирин  президенэ  В.А.  Штыров  2005  сыл  сэтинньи  22  кунунээ5и 

№01-22/1657 бирикээhинэн, Yɵрэх министерствота ɵйɵɵhүнүнэн сэтинньи 26 күнүн уорэх 

тэрилтэлэригэр «Ааҕыы күнүнэн» биллэрбитэ.

        ж ) Кинигэ быыстапкаларын тэрийии «Суруйааччылар –оҕолорго», “Оҕо кинигэтин 

дьоруойдара” уо.д.а.

        з) Оҕо ааҕарыгар ыарырҕатар биричиинэлэрин булуу, ону туоратарга тиhиктээх үлэ 

ыытыы.

        и). Библиотеканы кытта утумнаах үлэни тэрийии.

        Оҕо бэйэ ааҕарыгар сөптөөх кинигэни таларга үɵрэнэр. Айымньы авторын аатын 

өйдүүр.  Үчүгэй  айымньы,  суруйааччы  диэн  өйдөбүл  үөскүүр.  Библиотекаҕа  сылдьар 

бэрээдэги тутуһар. Үөрэнээччи бэйэтэ библиотекаҕа сылдьара, иллэҥ кэмигэр билиитин 

хаҥатынара учуутал үлэтин биир үтүө түмүгэ, төрөппүт киэн туттуута буолар. 

       к). Айар үлэ умсулҕаныгар сыhыарыы.

       Аахпыт айымньыга маарыннатан уруhуйдаах остуоруйаны уонна кэпсээни айыы; 

учуутал көмөтүнэн остуоруйа сюжетын сайыннаран атын варианын толкуйдааһын.

        Литературнай айымньы тиэкиһин уларытыы: оруолунан ааҕыы; хоһоонноохтук 

ааҕыы,  тылынан  ойуулааһын,  ыһыллыбыт  тиэкиһи  сааһылааһыҥҥа  араас  ньыманы 

туһаныы;  өйтөн  айыылаах  аахпыттан  суруйуу,  уус-уран  айымньыга,  худуоһунньук 

хартыынатыгар,  айымньынан ойуулар  серияларыгар  эбэтэр  тус  уопукка  олоҕуран бэйэ 

тиэкиһин айыы.

        Оҕолор   айбыт  үлэлэрин,  уруһуйдарын  биири  да  бырахпакка  тиһэн  иһэбит. 

Тиэмэлэринэн тута кыра кинигэ оҥорон мунньабыт.

       л)  Чинчийэр, проектыыр үлэнэн сайыннарыы.

       Чинчийэр үлэнэн дьарыктанар түгэнигэр, ылбыт билиитэ, кинигэнэн сатаан үлэлиирэ 

улахан  көмө  буолар.  Научнай-чинчийэр  үлэ  элбэх  литература   үөрэтиитэ  суох 

табыллыбат.  Биир  чинчийэр  үлэҕэ  алын  кылаастарга  ортотунан  5-7,  кыахтаах  оҕоҕо 

оннооҕор  элбэх,  литература  туһаныллар.  Yөрэтэр  уонна  научнай-биллэрэр  тиэкистэн 

информацияны була үөрэнэр.

Онон, учуутал үлэтигэр араас ньымалары   боруобалаан, туһалааҕын талан туһанара 

биһиги оҕолорбут ситиһиилээх буолалларыгар олук буолар. 

5.Дьиэ кэргэҥҥэ оҕо ааҕар усулуобуйатын тэрийии

Оҕо ааҕар дьоҕурун сайыннарыыга төрөппүт оруола улахан. Дьиэ кэргэҥҥэ ийэ-аҕа, 

эбээ-эһээ, эдьиий-убай ааҕаллара үтүө холобур буолар.

Төрөппүтү  үөрэхтээһиҥҥэ  төһө  кыалларынан  элбэх  сүбэ-ама  биэрэбин,  көмө 

матырыйаалы  түҥэтэбин,  анкета  ыытабын.  Ордук  элбэх  ойуулаах  кинигэ  интэриэһи 

тардар, ойуулаах тылдьыттары туһаныы, таабырыннары, ребустары таайыы туһалаах.

        Дьиэ  кэргэнинэн  араас  таһымнаах  викториналарга  кытталларын  көҕүлүүбүн. 

Төрөппүттэр ыытыллар тэрээһиннэргэ куруук көхтөөхтүк кытталлар.

         Кылаас  төрөппүттэригэр ыйытынньык ыыттым. Ыйытыыларга эппиэттээhиҥҥэ 

төрөппүт  барыта  кытынна.  Ыйытынньык  сыала:  Дьиэ  кэргэҥҥэ  оҕо  ааҕыытыгар  төһө 

болҕомто уурулларын быhаарыы.

Ыйытынньык түмүгэ көрдөрдɵ:

- Дьиэ кэргэҥҥэ үгүстэригэр библиотека баар эбит;

- Сорох ыалга кыра аҥара, сороххо улахан аҥара оҕо кинигэтэ;

- 1 ыалтан ураты бары оҕоҕо анаан сурунаал, хаhыат суруйтарбыттар;

- Оҕолор бэйэлэрэ ааҕар буолбуттар;

-  Улахан  аҥардарыгар  маҥнайгы  кылаас  оҕотугар  сөптөөх  бириэмэ  ааҕыыга 

бэриллэр.

Оҕо  дьиэҕэ  ааҕар  усулуобуйатын  төрөппүттэр  син  тэрийбиттэр,  оҕо  ааҕарыгар 

болҕомто  уураллар  эбит.  Ол  гынан  баран,  оҕо  ааҕарынааҕар  телевизорга,  телефоҥҥа, 

компьютерга олороро уһун.

Оҕолор үгүстэрэ остуоруйалары, кыыллар туһунан сөбүлээн ааҕаллар.

Төрөппүттэргэ  ыйытынньык  ыытыым  түмүгэр,  ханнык  эмэ  темаҕа 

сүбэлиэхпин-амалыахпын куруук наада эбит диэн түмүккэ кэлэбин.

Төрөппүттэргэ анаан бэсиэдэ  ыытабын.

Төрөппүттэргэ сүбэлэр: 

1.  Төрөппүт сөптɵɵх литературанан оҕотун хааччыйыахтаах; 

2. Төрөппүт оҕо ааҕар кэмигэр холкутук, ыксаабакка олорон оҕо бэйэтин санаатын этэрин, 

кинигэ ис хоhоонун сиhилии кэпсиирин истиэхтээх; 

3. Оҕо наhаа сылайбатын курдук дьарыктыахтаах;

4.Туох эмэ кыаллыбатаҕына тутатына учууталы кытта сүбэлэhиэхтээх;

5. Төрөппүт оҕото хайдах ааҕарыгар түмүк оҥостуохтаах.

Онон  оскуолаҕа  эрэ  буолбакка,  дьиэ  кэргэҥҥэ  эмиэ  кинигэни  оҕобут  таптаан 

ааҕарыгар үөрэтэбит, кыһамньыбытын уурабыт.

Түмүк

     Ааҕааччыны иитии – учуутал сүрүн сыала-соруга.

Учуутал  сөптөөх,  табыгастаах   үлэ  араас  көрүҥнэрин  туһанара,  үлэ  ситиһиилээх 

буоларыгар тиэрдэр.

Учуутал, тɵрɵппүт бииргэ оҕону кыра эрдэҕиттэн ааҕарга үɵрэттэхпитинэ, кинигэни 

таптыырга  уhуйдахпытына  сайдыылаах,  дириҥ  культуралаах,  үрдүк  үɵрэхтээх,  киэҥ 

билиилээх киhини иитэн таhаарыахпыт. Онон хас биирдии тɵрɵппүт, учуутал оҕону кыра 

сааhыттан  кинигэни  ааҕарга  үɵрэтэр-иитэр,  кинигэлэргэ  ɵбүгэбит  хаалларбыт 

билиитэ-кɵрүүтэ, ɵйɵ түмүллүбүтүн ɵйдɵтɵр эбээhинэстээх.

Төрөппүттэри,  библиотекары  кытта  ситимнээхтик  үлэлии  сатыыбын.  Оҕону 

аахтарарга  лекторийдары  ыытабын,  памяткалары  түҥэтэбин.  Дьиэ  кэргэнинэн 

викториналарга,  күрэхтэргэ  кытталларын  көҕүлүүбүн.  Араас  таһымнаах  ааҕааччы 

күрэҕэр, чинчийэр үлэлэргэ, проектар күрэхтэригэр ситиһиибит кырата суох. Ол барыта 

ааҕыы түмүгэ буоларын үөрэнээччилэргэ куруук санатабын.

Учуутал, тɵрɵппүт бииргэ оҕону кыра эрдэҕиттэн ааҕарга үɵрэттэхпитинэ, кинигэ 

ааҕарга тапталы, интэриэһи иитэр кыахтаахпыт.

